
KAMPUNG  

Oleh 

November 2014 

Pengerusi    : Profesor Abu Daud Silong, PhD 

Fakulti : Pengajian Pendidikan 

Bagaimanakah pembangunan kepemimpinan JKKK berkesan dan apakah 
ciri-ciri kepimpinan JKKK berkesan? Kajian ini merupakan satu penyelidikan 
kualitatif yang meneroka pengalaman seramai sembilan orang pengerusi 
JKKK di kampung penerima Anugerah Ilham Desa (AID). Meneroka 
pengalaman pembangunan pemimpin JKKK terpilih, kepemimpinan JKKK 
berkesan dihuraikan melalui teori kepemimpinan, teori pembangunan 
pemimpin, teori pembelajaran dewasa dan teori pembelajaran berasas 
pengalaman. Dalam konteks kajian ini, kepemimpinan JKKK berkesan 
penting kepada pembangunan masyarakat di peringkat kampung, di mana 
pemimpin memainkan peranan yang kritikal sebagai penghubung di antara 
masyarakat dengan kerajaan, mengurus pentadbiran dan pembangunan di 
peringkat kampung serta menjadi agen pembangunan yang penting. Data 
dikumpul melalui temu bual, pemerhatian dan kajian dokumen. Data direkod, 
dikod, dan dianalisis secara verbatim. Perisian ATLAS.ti digunakan untuk 
membantu di dalam proses pengurusan data. Analisis data daripada 
penerokaan terhadap pengalaman pembangunan kepimpinan JKKK telah 
menemukan ciri-ciri penting pembangunan, kepentingan, cabaran, tingkah 
laku, sifat, dan kompetensi kepimpinan isu serta cadangan bagi 
memperkasakan pembangunan pemimpin JKKK dan institusi JKKK di masa 
hadapan. Pembangunan kepimpinan JKKK lebih bersifat informal melalui 
pengalaman Pengalaman yang telah dilalui membentuk pelbagai kemahiran 
sebagai pemimpin JKKK yang merangkumi kemahiran intrapersonal, 
interpersonal, kemahiran pengurusan dan pentadbiran. Pembelajaran 
pemimpin ialah melalui refleksi terhadap peranan dan tugas, pemerhatian 
role-model dan adaptasi terhadap cabaran yang dihadapi. Sifat pemimpin 
ialah berwawasan, berpengetahuan, bertanggungjawab, adil, bersifat 
terbuka, berkorban masa, tenaga dan wang ringgit, dan berbentuk sukarela 
serta mewujudkan jaringan untuk mendapatkan sumber. Kompetensi 
pemimpin JKKK pula dikategorikan kepada empat iaitu kemahiran 
kepimpinan (meletakkan matlamat, bijak dan kreatif mempelbagaikan aktiviti 
ekonomi dan sosial), kemahiran interpersonal (membina kerjasama, 

memupuk kepercayaan dan menjaga hubungan), kemahiran kognitif 
(kemahiran membuat persembahan dan menulis kertas kerja) dan 
kemahiran pengurusan dan pentadbiran (kemahiran mencari dana, 
kemahiran keusahawanan dan mendelegasikan peranan). Tingkah laku 
kepimpinan yang ditunjukkan ialah kesediaan untuk berkhidmat, tingkah laku 
membuat keputusan secara bermusyawarah dan melakukan pembahagian 
tugas dan tingkah laku meletakkan matlamat dan visi untuk pembangunan 
kampong. Kajian boleh dijadikan asas untuk memperkasakan pembangunan 
kepemimpinan JKKK di masa hadapan. 

Abstract of thesis presented to the Senate of the Universiti Putra Malaysia in 
fulfilment of the requirement for the degree of Doctor of Philosophy 

DEVELOPMENT OF EFFECTIVE LEADERSHIP AMONG CHAIRMAN OF 
VILLAGE DEVELOPMENT AND SECURITY COMMITTEE  

By 

ANI BINTI AHMAD 

November 2014 

 

Chairman : Profesor Abu Daud Silong, PhD 

Faculty     : Educational Studies  

This qualitative study addressed two main research questions: How do 
effective Village Development and Security Committee (VDSC) leaders or 
locally known as Jawatankuasa Kemajuan dan Keselamatan Kampung 
(JKKK) leaders develop? What is effective (VDSC) leadership 
characteristics? In this context, understanding leadership development of 
effective VDSC leaders is important for stakeholders in order to transform 
rural development in the future. The efficacy of the VDSC leadership is 
instrumental in the community development at village level, where leaders 
play a critical role as a mediator between the community and government 
and acting as an important agent of development. This study explored 
experiences considered important in developing leadership, including the 
characteristics of the experiences, identify specific leadership skills and 
characteristics, issues and challenges affecting their development. This 
study used leadership, community leadership, leadership development, and 
experiential learning theories.  

Nine exemplary VDSC leaders were selected from recommendation made by 
the Institute for Rural Advancement (INFRA). This study employed semi-
structured interview and document analysis. Data from the interviews were 
audio-recorded and transcribed verbatim, coded, and classified into 
appropriate categories. The ATLAS.ti software was used to manage the 
process of analysis. Analysis of the data led to identification of leadership 
development characteristics and characteristics of effective JKKK leadership. 
The defining experiences of VDSC leadership development and their 
important characteristics are as follows: (1) leadership development is a 
highly individual process of varied experiences with particular characteristics 
at different levels of interaction. (2) leadership development experiences 
shows some of the significant types of experiences reported in the general 
leadership literature as essential to leadership development. (3) effective 
VDSC leaders encompasses organizational and community leadership roles 
underlying force driving leadership action. These leaders were visionaries, 
knowledgeable, fair, open-minded, and their willingness to sacrifice time, 

effort and money and voluntarily created networks in order to generate 
resources. The competencies demonstrated by VDSC leaders are 
categorized into four, which are leadership expertise (goal achievement, 
wisdom, creativity in creating various economic and social activities), 
interpersonal expertise (skill in communication and working-paper writing) 
and management and administrative skills (skill in looking for funds, 
entrepreneurial expertise and delegation of roles). Leadership behavior 
demonstrated by these selected leaders was their readiness to serve, 
collective-decision making and delegation of duties. Evident also were the 
way they prioritize their village’s vision and goals. The findings could be 
further explored as a base for improving training model for VDSC leaders in 
the future. 

1 
 

 BAB I 

PENDAHULUAN 

Bab 1 ini mengandungi latar belakang kajian, pernyataan masalah, objektif 
kajian, kepentingan kajian, keterbatasan kajian dan definisi istilah yang 
digunakan dalam kajian ini. 

Latar belakang kajian   

Kampung merupakan unit geografi terkecil di negara kita. Kampung 
biasanya mempunyai sempadan yang jelas, yang telah ditetapkan. Dalam 
hal ini, sesebuah kampung biasanya terdiri 300-800 plot tanah yang dikenali 
sebagai tanah lot yang biasanya hakmilik persendirian yang ditanam dengan 
aktiviti pertanian, yang selebihnya adalah hakmilik kerajaan negeri dan 
kadangkala digunakan untuk orang awam. Kampung mempunyai organisasi 
pentadbirannya sendiri iaitu Jawatankuasa Kemajuan dan Keselamatan 
Kampung. Jawatankuasa ini diketuai oleh seorang pengerusi dan dibantu 
oleh seramai 13-15 ahli jawatankuasa kecil yang lain.  

Sebelum merdeka, secara tradisinya, jawatan ketua kampung dipegang oleh 
keturunan keluarga. Ini bermakna apabila seorang ketua kampung 
meninggal dunia atau meletakkan jawatan, secara automatik jawatan itu 
akan diperolehi oleh anak lelakinya, atau saudara lelaki terdekat yang tertua 
dan mempunyai tokoh untuk memimpin. Selain daripada hubungan 
kekeluargaan, ciri utama lain yang menentukan calon seorang ketua 
kampung ialah unsur ketaatan dan pengetahuan dalam agama Islam. 

Pada masa itu, telah menjadi kewajipan Ketua kampung (selain tugas lain) 
untuk memeriksa, biasanya menerima arahan daripada Pejabat Tanah 
Daerah, mencari pemilik yang tidak membayar cukai tanah dan kemudian 
melaporkan kembali kepada Pejabat Tanah. Dalam konteks ini, ketua 
kampung memainkan peranan yang penting kepada Pejabat Daerah, 
terutamanya kepada Pemungut Hasil Tanah. Cukai tanah telah menjadi 
salah satu sumber utama pendapatan kepada pihak kerajaan tempatan yang 
seterusnya, akan diperuntukkan semula kepada kampung-kampung dalam 
bentuk perbelanjaan pembangunan. Salah satu fungsi ketua kampung pada 
masa dahulu ialah mengutip cukai penduduk kampung bagi pihak Pejabat 
tanah daerah. Selain cukai tanah, pemilik telah membayar jumlah yang kecil 
untuk cukai pendidikan dan mungkin beberapa cukai lain yang bergantung 
kepada kehendak Peraturan Pentadbir Tanah setiap negeri. Cukai pintu 
pada masa itu merupakan salah satu daripada punca pendapatan Kerajaan 
pada masa berkenaan yang dikutip untuk tujuan pembangunan kampung 
pada masa hadapan.  

Kini, kampung seperti yang difahami dalam konteks di atas, telah diiktiraf 
secara rasmi, semenjak penubuhan Kementerian Pembangunan Luar 

Bandar dan Jawatankuasa Pembangunan Luar Bandar Kebangsaan pada 
tahun 1959, sebagai unit terkecil dan terendah pentadbiran dalam hierarki 
keseluruhan "pentadbiran, pembangunan" Semenanjung Malaysia (Abdullah 
Sanusi, 1980). Dalam erti kata lain, selepas kemerdekaan, kampung, 
sebelum ini penting untuk tujuan pungutan hasil tanah secara rasminya telah 
diberi fungsi baru, iaitu sebagai satu unit perubahan pembangunan, kedua-
duanya dalam erti kata fizikal dan organisasi. Dalam erti kata lain, ia 
dianggap sebagai kedua-dua tapak di mana projek pembangunan tertentu 
akan dilaksanakan dan di mana penerima tinggal. Dalam konteks organisasi, 
kampung kini penting sebagai salah satu komponen pembangunan di 
peringkat tempatan, negeri dan kebangsaan.  

Pada hari ini, kampung adalah unit penting yang perlu dibangunkan dalam 
konteks luar bandar. Jabatan Perangkaan Malaysia dan Jabatan Perancang 
Bandar dan Desa (JPBD) mendefinisikan kawasan luar bandar sebagai, 
“Kawasan yang mempunyai penduduk kurang daripada 10,000 orang 
dengan mempunyai ciri-ciri kawasan pertanian dan sumber alam semula jadi 
di mana penduduknya tinggal sama ada secara berkelompok, sejajar atau 
bertaburan” (KKLW, 2011). Definisi secara fizikal ini mengiktiraf kepentingan 
kawasan kampung di luar bandar sebagai sebahagian komponen dalam 
pembangunan negara sebagaimana yang digarap oleh kerajaan, birokrat, 
ahli-ahli politik, dan pekerja pembangunan kerajaan di peringkat akar umbi. 
Sekaligus, keadaan ini juga mengiktiraf kepentingan peranan kepemimpinan 
JKKK di peringkat kampung sebagai mekanisme yang telah dikenalpasti oleh 
kerajaan untuk membantu menjana penglibatan penduduk setempat dan 
sebagai saluran yang menyuarakan keperluan penduduk ke peringkat 
kerajaan. 

Latar belakang Jawatankuasa Kemajuan dan Keselamatan Kampung 
(JKKK) 

Dalam konteks pembangunan luar bandar di Malaysia, JKKK ditubuhkan 
oleh kerajaan semasa pelancaran Rancangan Malaya Kedua (1961-1965) 
pada 4 September 1961 (Berita Harian, 5 September, 1961). Semasa 
ditubuhkan, jawatankuasa ini dikenali sebagai jawatankuasa kampung atau 
ringkasnya JKK. Pada tahun 1975, namanya ditukar menjadi JKKK sebagai 
tambahan tugas untuk menjaga keselamatan dan keamanan kampung dari 
ancaman anasir jahat iaitu komunis pada masa itu (Hassan Abdullah, 1977). 
Secara fizikalnya JKKK mempunyai struktur organisasinya sendiri. Ianya 
diketuai oleh pengerusi, setiausaha, bendahari dan 13-15 ahli jawatankuasa 
yang lain. Struktur organisasi JKKK di setiap kampung adalah seperti dalam 
Rajah 1-1 di muka surat 3. Berbanding institusi ketua kampung institusi 
JKKK lebih dekat dengan penduduk kampung kerana setiap kampung 
mempunyai JKKK. Penghulu pula mengetuai mukim. Dalam sebuah mukim 
terdapat beberapa buah JKKK bergantung kepada keluasan mukim 
berkenaan. Dari segi pentadbirannya, JKKK ialah institusi yang menjaga dan 
mentadbir kampung, manakala mukim ditadbir oleh penghulu.  

           Majlis Tindakan Negara 

 

           Majlis Tindakan Negeri 

     Jawatankuasa Kerja Tindakan Negeri 

 

   Jawatankuasa Kerja Daerah/Jajahan/Residensi 

 

             Penghulu 

 

       Pengerusi JKKK 

 

   Setiausaha       BIRO-BIRO                               Bendahari 

1.Keselamatan 

2. Ekonomi 

3. Sosial dan Kebudayaan 

4. Pendidikan & PSM 

5. Agama & Kebajikan 

6. Belia, Sukan & Rekreasi 

7. Teknologi ICT 

8. Hal Ehwal Wanita 

 

 

Rajah 1-1: Struktur organisasi JKKK di kampung  

      Kerajaan                   Negeri           Persekutuan 

 

 

                                  Pejabat Daerah,  Agensi kerajaan negeri   
     

   

 

 

                      Ahli Politik 

 

 

                   Mukim 

                                     JKKK C                               JKKK D 

 

 

         Rajah 1-2: Aliran peruntukan program dan projek kepada organisasi 

JKKK  

Di negara ini bilangan institusi JKKK di seluruh Malaysia ialah 15,487 buah, 
dengan jumlah keahlian mencecah hampir 200,000 orang. Angka ini 
mempunyai sumbangan yang signifikan kepada perkembangan dan 
pembangunan luar bandar di negara kita (KKLW, 2013). 

Kepentingan JKKK berevolusi selaras dengan perkembangan dan 
pembangunan negara yang menjadikan mereka sebahagian daripada 
jentera pembangunan di luar bandar. Terkini, dalam Program Transformasi 
Kerajaan (GTP), Program Transformasi Ekonomi (ETP) termasuklah 
Program Transformasi Luar Bandar (RTP), kerajaan telah mengenal pasti 
institusi JKKK sebagai agen transformasi luar bandar. Justeru itu, kerajaan 
terus memberi perhatian untuk meningkatkan keupayaan kepemimpinan 
JKKK supaya dapat menerajui dan mengurus pentadbiran dan 
pembangunan kampung dengan lebih berkesan. JKKK perlu bertindak dan 
berperanan sebagai institusi yang produktif yang bijak memobilasikan 
sumber pembangunan, menarik penglibatan aktif dan menyeluruh penduduk 
kampung serta menjadi penghubung yang penting antara kerajaan dan 
rakyat. Mereka perlu bertindak sebagai agen pembangunan yang cekap, 
komited, dan berpengetahuan.  

Dari aspek pembangunan kepemimpinan JKKK, Kerajaan telah menubuhkan 
Institut Kemajuan Desa (INFRA) pada tahun 1995. Fokus INFRA ialah 
sebagai institusi latihan untuk pemimpin-pemimpin kampung. Sebagai 
institusi latihan kepemimpinan desa, INFRA telah merangka pelbagai 
program latihan untuk membangunkan kepemimpinan JKKK. Antara 
program kepemimpinan yang ada termasuklah program pengurusan desa, 
pembangunan kemahiran kepemimpinan dan program pembangunan 
komuniti. Di samping itu, INFRA mempunyai program kerjasama teknikal 
dengan negara-negara komanwel, dan negara-negara dunia ketiga. Program 
ini merupakan medan pertukaran idea dan perkongsian pengalaman tentang 
perkara-perkara yang berkait rapat dengan pembangunan luar bandar. 
Walaubagaimanapun, program pembangunan kepemimpinan JKKK di 
INFRA masih belum disediakan secara sistematik berpandukan keperluan 
sebenar pemimpin JKKK. Kebanyakan program untuk pemimpin JKKK 
disusun secara ad-hoc selaras dengan keperluan tugas yang diperlukan 
dalam konteks semasa dan akan berubah mengikut dasar Kementerian 
(temubual dengan pegawai Kementerian, 2013). Selain daripada itu juga 
INFRA mempunyai kapasiti yang terhad untuk menyediakan latihan dan 
pembangunan kepada semua ahli JKKK yang mencecah hampir 200,000 
orang di seluruh Malaysia. 

Selain pembangunan latihan kepemimpinan, Kerajaan menganjurkan 
pelbagai program pertandingan yang bertujuan untuk menggalakkan 
persaingan yang sihat di dalam pembangunan kampung. Antara 
pertandingan yang dianjurkan ialah pertandingan Anugerah Ilham Desa 
(AID). Melalui pertandingan ini, JKKK mempertandingkan produk-produk 
yang berdaya maju hasil daripada kreativiti dan inovasi penduduk kampung 
yang telah menjana perubahan yang signifikan kepada pembangunan 
kampung. Selain itu, INFRA menganjurkan Konvensyen Gerakan Daya 
Wawasan (GDW). Konvensyen ini yang merupakan platform perkongsian 

kejayaan antara pemimpin dan ahli jawatankuasa JKKK. Maklumat yang 
dikumpul semasa konvensyen GDW, seminar pengukuhan GDW dan 
bengkel dengan pegawai memberikan gambaran yang lebih menyeluruh 
mengenai isu dan cabaran-cabaran yang dihadapi oleh institusi kampung di 
dalam pembangunan luar bandar. 

Kerajaan turut memberi pengiktirafan kepada kepemimpinan JKKK melalui 
pemberian elaun kepada semua pengerusi JKKK. Elaun Pengerusi JKKK 
telah dinaikkan daripada RM450 kepada RM800 sebulan, berkuat kuasa 
pada Januari 2011, elaun setiausaha JKKK dinaikkan daripada RM50 ke 
RM300 mulai Januari 2014. Kesemua program ini memberikan justifikasi 
kepada kepentingan peranan organisasi JKKK dalam konteks pembangunan 
kampung dan luar bandar. Kesemua program ini memerlukan perancangan 
pembangunan sumber manusia yang boleh meningkatkan daya saing 
negara, disamping usaha yang berterusan untuk meningkatkan keupayaan 
dan kapasiti JKKK agar dapat bertindak sebagai badan penggerak 
pembangunan di peringkat luar bandar. Sehubungan itu, pemahaman 
tentang isu dan praktis kepemimpinan JKKK di dalam konteks sebenar dapat 
meningkatkan sinergi yang lebih erat antara kerajaan dengan institusi ini 
yang membolehkan kerajaan merangka pelbagai program pembangunan 
dengan lebih berkesan.  

Kajian ini bertujuan untuk meneroka pengalaman pembangunan 
kepemimpinan JKKK di kampung yang memenangi Anugerah Ilham Desa 
(AID). Dalam kajian ini kepemimpinan JKKK di kampung penerima AID 
dipilih kerana diandaikan barisan kepemimpinan JKKK di kampung ini 
mewakili barisan kepemimpinan JKKK yang telah bertindak sebagai 
perantara dan pemangkin perubahan yang berkesan dalam konteks 
pembangunan kampung. Mereka juga diandaikan mempunyai pengalaman 
yang luas berkaitan dengan tugas kepemimpinan kampung yang berkesan 
sehingga berkeupayaan menerajui pembangunan sosio ekonomi kampung 
ke tahap yang lebih maju dan produktif (KKLW, 2013). 

Pernyataan masalah  

Kebanyakan literatur mengenai pembangunan pemimpin memberi fokus 
kepada pemimpin dan pengurus dalam organisasi berbentuk formal, bersaiz 
besar, dan berorientasi keuntungan seperti pembangunan pemimpin di 
dalam sektor swasta, kerajaan dan ketenteraan (Boyce, Zaccaro & 
Wisecarver, 2010; Day, Zaccaro & Banks, 2004; Zaccaro, Wood, & Herman, 
2006; Van Velsor, Moxley, & Bunker, 2004; Rost, 1993). Pembangunan 
pemimpin dalam organisasi formal penting kerana pemimpin merupakan 
aset atau modal manusia yang perlu dibangunkan demi kelangsungan hidup 
organisasi (Allen & Hartmen, 2008; Joyce, Zaccaro & Wisecarver, 2010). 

Pemimpin meningkatkan keupayaan untuk memimpin seperti membina 
kemahiran, memperolehi pengetahuan yang tertentu yang menjadikannya 
sebagai pemimpin yang berkesan dalam konteks persekitaran tugas dan 

peranan mereka. Pembangunan pemimpin boleh berlaku secara formal dan 
tidak formal. Pembangunan pemimpin secara formal berlaku apabila 
pemimpin mengikuti kursus dan latihan kepemimpinan (Bolton, 1991; 
Earnest, 1996; Rohs, 1999, Doh, 2003; Solensky, 2010). Pembangunan 
pemimpin secara tidak formal pula ialah apabila pemimpin belajar memimpin 
melalui pengalaman yang dilalui semasa menjadi pemimpin. Sorotan literatur 
juga menunjukkan bahawa pengalaman adalah antara punca utama 
pembelajaran pemimpin dan pengurus organisasi (McCall, 2010). Perkara ini 
juga turut ditegaskan oleh Mumford et al. (2000) iaitu, pemimpin menyimpan 
bersama mereka pelbagai nilai-nilai kepemimpinan, iaitu sumber yang 
muncul melalui pengalaman pemimpin di dalam membentuk keupayaan 
memimpin. Pengalaman pembangunan pemimpin dalam organisasi formal 
mempunyai perbezaan dengan pengalaman pemimpin di dalam organisasi 
tidak formal khasnya juga di dalam organisasi di peringkat komuniti. Ini 
adalah kerana kajian lepas berhubung kepemimpinan komuniti semenjak 40 
tahun yang lalu (Brungradt & Siebel, 1995; Kirk & Shutte, 2004; Langone & 
Rohs, 1995; Mills, 2005; Williams & Wade, 2002) menunjukkan bahawa 
terdapat ciri-ciri kepemimpinan komuniti yang berbeza dengan 
kepemimpinan organisasi, terutama kerana kepemimpinan komuniti 
beroperasi di dalam struktur yang berbeza berbanding kepemimpinan di 
peringkat organisasi yang lebih formal (Robinson, 1994; Langone & Rohs, 
1995; Northouse, 1997; Kouzes & Posner, 1995; Rost, 1991; Price & 
Behrens, 2003).  

Ke arah memahami pembangunan kepimpinan di peringkat komuniti badan 
pengetahuan yang boleh dirujuk berkaitan pembangunan kepemimpinan di 
peringkat kampung masih terhad (McCauley, 2008). Kebanyakan kajian-
kajian pembangunan kepemimpinan komuniti juga dijalankan dalam konteks 
negara Barat seperti di Amerika Syarikat (Mills, 2005; Bono, Shen & Synder, 
2010; Boyce, 2010; Apaliyah, Martin, Gasteyer, Kating & Pigg,.2012). Oleh 
yang demikian, bagaimanakah pengalaman pembangunan pemimpin 
komuniti di negara ini?  

Sehubungan itu, secara lebih spesifik kajian ini akan memberi fokus kepada 
pembangunan kepemimpinan JKKK berkesan sebagai pemimpin komuniti di 
peringkat kampung di negara ini. Ini adalah kerana walaupun banyak faktor 
yang boleh dikaitkan dengan kejayaan pembangunan kampung, faktor 
kepemimpinan adalah antara faktor penting yang menentukan kejayaan dan 
kegagalan pembangunan setempat/local (OECD, 2010, 2012, McKinsey and 
Co., 1994, Stimson & Slazar, 2009). Kajian ini akan menggunakan kaedah 
persampelan teoritikal. Kaedah persampelan teoretikal menurut Cresswell 
(2012) ialah kaedah yang menggunakan strategi pemilihan sampel bertujuan 
yang memenuhi kriteria yang dapat memahamkan fenomena yang sedang 
dikaji untuk menjawab persoalan kajian.  

Objektif kajian 

Matlamat kajian ini adalah meneroka dan menerangkan pengalaman 
pembangunan kepemimpinan JKKK berkesan di Kampung penerima 
Anugerah Ilham Desa. Ia bertujuan memahami makna pengalaman 
pembangunan pemimpin JKKK yang terpilih. Secara umum penyelidikan ini 
cuba menjawab dua persoalan utama kajian iaitu: 

1. Bagaimanakah pengalaman pembangunan kepimpinan JKKK 
berkesan? dan 

2. Apakah ciri-ciri kepemimpinan JKKK berkesan? 

Secara khusus penyelidikan ini cuba: 

I. Menerangkan latar belakang peribadi, pendidikan dan pekerjaan 
pemimpin JKKK tersebut. 

II. Menerang dan menghuraikan ciri-ciri pengalaman pembangunan 
mereka sebagai pemimpin JKKK. 

III. Menerang dan menghuraikan kepentingan, isu dan cabaran 
pembangunan JKKK. 

IV. Menerang dan menghuraikan ciri-ciri kepemimpinan JKKK berkesan 
(sifat, gaya dan tingkah laku). 

V. Menerangkan apakah kompetensi mereka sebagai pemimpin JKKK 
berkesan. 

Untuk tujuan kajian ini, pengerusi JKKK di kampung penerima Anugerah 
Ilham Desa dipilih sebagai mewakili pemimpin JKKK yang berkesan setelah 
perbincangan dengan pihak INFRA. Dalam kajian ini kepemimpinan JKKK di 
kampung penerima AID dipilih kerana diandaikan barisan kepemimpinan 
JKKK di kampung ini mewakili barisan kepemimpinan JKKK yang telah 
bertindak sebagai perantara dan pemangkin perubahan yang berkesan 
dalam konteks pembangunan kampung. Pengiktirafan sebagai JKKK 
berkesan ini diberikan kerana kewibawaan pemimpin menerajui 
pembangunan kampung melalui penghasilan produk yang berdaya maju dan 
berdaya saing yang berpotensi dikomersilkan (KKLW, 2013). Mereka juga 
mempunyai pengalaman yang luas berkaitan dengan tugas kepemimpinan 
kampung yang berkesan iaitu berpengalaman melebihi sepuluh tahun, 
sehingga berkeupayaan menerajui pembangunan sosio ekonomi kampung 
ke tahap yang lebih maju dan produktif (KKLW, 2013). Antara ciri pengerusi 
JKKK di kampung berkenaan ialah kreatif, proaktif, berdikari serta 
menunjukkan pembangunan kampung yang maju menarik dan 
menguntungkan. Dalam kajian ini, pengalaman pembangunan pemimpin 
JKKK dioperasionalkan sebagai perlakuan dan tindakan pemimpin dalam 
bentuk praktis, pengetahuan, sifat, kemahiran, perasaan, pemerhatian, 
tindakan, perasaan, dan reaksi pemimpin terhadap peranan yang perlu 
dilaksanakan (Experience, 2008). 

Kepentingan kajian 

Literatur pembangunan pemimpin lebih berfokus kepada pembangunan 
pemimpin dalam organisasi formal berasaskan pemimpin `positional` iaitu 
pemimpin yang dilantik ke jawatannya dan menerima imbuhan dan ganjaran 
selaras dengan jawatannya. Namun pemimpin juga wujud dalam organisasi 
separa formal dan tidak formal seperti pemimpin komuniti, pemimpin dalam 
badan bukan kerajaan dan pemimpin akar umbi. Kajian ini menyumbang 
kepada badan pengetahuan pembangunan pemimpin dalam organisasi di 
peringkat komuniti yang masih kurang dijalankan (McCall, 2008). Secara 
lebih spesifik kajian ini mengayakan teori pembangunan kepemimpinan 
berasas pengalaman pemimpin.  

Kajian ini juga menambah pengetahuan mengenai proses pembangunan 
pemimpin di peringkat komuniti. Dalam konteks Malaysia kajian ini boleh 
digunakan untuk menambahbaik praktis pembangunan kepemimpinan di 
peringkat kampung di negara ini pada masa hadapan.  

Keterbatasan kajian 

Pemimpin JKKK yang terpilih dalam kajian ini ialah pemimpin JKKK daripada 
kampung yang memenangi tempat pertama, kedua dan ketiga dalam 
pertandingan Anugerah Ilham Desa (AID). Pertandingan AID ialah 
pertandingan yang dianjurkan oleh INFRA. Anugerah ini diberikan kepada 
kampung yang berjaya melaksanakan projek yang mapan serta memberi 
impak kepada peningkatan ekonomi masyarakat setempat. Ianya 
dilaksanakan secara dwi-tahunan dan berjaya mencungkil idea-idea bernas 
warga desa dan diterjemahkan melalui perancangan dan perlaksanaan 
projek secara berkelompok. Kampung yang memenangi pertandingan 
berkenaan menjadi penanda aras bagi pembangunan kampung yang maju, 
menarik dan menguntungkan. Oleh kerana senarai kampung penerima 
anugerah AID ini kecil, iaitu berjumlah 35 buah kampung sahaja berbanding 
bilangan kampung yang mempunyai JKKK sebenar iaitu sebanyak 15,487, 
maka perincian dan pemerihalan kajian ini terbatas kepada jumlah sampel 
JKKK yang kecil yang dipilih dalam kajian ini, dan tidak boleh 
digeneralisasikan kepada semua pemimpin JKKK yang terdapat di negara 
ini. Walau bagaimanapun, batasan kajian ini dihadkan melalui huraian 
deskriptif secara mendalam melalui petikan daripada peserta yang sendiri 
yang membolehkan pembaca menilai sendiri penemuan kajian.  

Di dalam penyelidikan ini juga terdapat beberapa andaian dan limitasi yang 
mungkin memberi kesan ke atas kesimpulan yang akan dibuat nanti. 
Andaian-andaian tersebut ialah seperti berikut: 

Andaian pertama: Kajian ini mengandaikan bahawa peranan pemimpin di 
peringkat kampung boleh diintegrasi, dipelajari dan diperkemaskan melalui 
pengalaman pemimpin JKKK di Kampung penerima anugerah. Pengalaman 



© C
OPYRIG

HT U
PM

  

10 
 

pembangunan pemimpin berkenaan boleh di dokumenkan dan boleh 
membantu pembuat dasar untuk membangunkan modul latihan untuk 
pembangunan pemimpin JKKK di masa hadapan berasaskan pengalaman 
dan praktis pemimpin berkenaan. 

Andaian kedua: Peserta akan melakukan semakan ahli (member check ) 
yang tepat semasa menyemak salinan temu bual dan mengesahkan bahawa 
data yang digunakan dan interpretasi yang dibuat adalah mewakili 
kepercayaan, pendapat dan komentar mereka. 

Andaian ketiga: Konstruksi sosial dan peserta sendiri memainkan peranan 
dalam proses penyelidikan. Di dalam penyelidikan kualitatif, penyelidik dan 
peserta meneliti maklumat dan proses melalui sudut pandangan (frame of 
reference) mereka sendiri yang mana ianya dibentuk dan dipengaruhi oleh 
pengalaman hidup dan persepsi masing-masing. 

Andaian keempat: Sampel dipilih berasaskan rujukan kepada INFRA. 
Dapatan kajian diperolehi melalui penerokaan terhadap pengalaman yang 
telah dilalui oleh peserta sendiri sebagai sumber utama. Kebanyakan 
peserta berpengalaman luas sebagai pemimpin JKKK dengan tempoh 
berkhidmat sebagai JKKK antara 10-20 tahun.  

Definisi istilah 

Di dalam melaksanakan kajian ini, istilah-istilah yang akan digunakan adalah 
mewakili maksud seperti berikut: 

Pemimpin 

Pemimpin ialah pengerusi JKKK dan ahli jawatankuasa yang dilantik dan 
diberi tanggungjawab menentukan arah tuju JKKK dan memimpin ahlinya 
untuk bersama-sama menjalankan aktiviti pembangunan di kampung. 

Kepemimpinan 

Kepemimpinan ialah keupayaan mempengaruhi pengikut dan menyediakan 
suasana yang sesuai untuk mencapai matlamat institusi ke arah 
pembangunan kampung yang maju, menarik, dan menguntungkan. Untuk 
tujuan kajian ini, kepemimpinan didefinisikan sebagai keupayaan dan 
perhubungan di antara pemimpin dan ahli jawatankuasa JKKK di dalam 
mencapai matlamat pembangunan kampung secara bersama. 

Kompetensi kepemimpinan 

Kompetensi kepemimpinan ialah kemahiran, pengetahuan dan perlakuan, 
sikap yang diperlukan untuk melaksanakan peranan sebagai ketua kampung 
yang berkesan di dalam konteks pembangunan kampung. 

Pembelajaran melalui pengalaman/experiential learning 

Proses pembentukan pengetahuan melalui transformasi pengalaman yang 
telah dilalui (Kolb, 1984). Kolb mendefinisikan pembelajaran berasas 
pengalaman (PBP) sebagai proses di mana pengetahuan dibentuk melalui 
pembelajaran yang dilalui yang ditransformasikan daripada pengalaman-
pengalaman berhadapan dengan situasi berkenaan (Kolb, 1984).  

